
赠花卿[杜甫]
锦城丝管日纷纷，半入江风半入云。
此曲只应天上有，人间能有几回闻？
寒 食[韩翃]
春城无处不飞花，寒食东风御柳斜。
日暮汉宫传蜡烛，轻烟散入五侯家。
过故人庄[孟浩然]
故人具鸡黍，邀我至田家。
绿树村边合，青山郭外斜。
开轩面场圃，把酒话桑麻。
待到重阳日，还来就菊花。
过山农家[顾况]
板桥人渡泉声，茅檐日午鸡鸣。
莫嗔焙茶烟暗，却喜晒谷天晴。
江村即事[司空曙]
罢钓归来不系船，江村月落正堪眠。
纵然一夜风吹去，只在芦花浅水边。
晓发[贺知章]
故乡杳无际，江皋闻曙钟。
始见沙上鸟，犹埋云外峰。
采莲曲[刘方平]
落日清江里，荆歌艳楚腰。
采莲从小惯，十五即乘潮。
早梅[张谓]
一树寒梅白玉条，迥临村路傍溪桥。
不知近水花先发，疑是经冬雪未销。
题临安邸[林升]
山外青山楼外楼，西湖歌舞几时休？ 

暖风熏得游人醉，直把杭州作汴州。
浪淘沙[刘禹锡]
九曲黄河万里沙，浪淘风簸自天涯。
如今直上银河去，同到牵牛织女家。
江南逢李龟年[杜甫]
岐王宅里寻常见，崔九堂前几度闻。
正是江南好风景，落花时节又逢君。

